Татарстан Республикасы Балтач муниципаль районы
муниципаль бюджет гомуми белем  учреждениесе

“Смәел урта гомуми белем  мәктәбе”

Тәрбия сәгате “Бәхет мәгънәсенә тиң ул –сәламәтлек”

Үткәрде: беренче категорияле башлангыч сыйныф укытучысы

Газимова Люция  Гаяз кызы
Тема: Бәхет мәгънәсенә тиң ул –сәламәтлек.

Максат:

-дару үләннәре , аларның файдасы турында белем бирү.
-үз фикерләрен төгәл итеп әйтергә өйрәтү;

- спорт белән шөгыльләнүгә кызыксыну уяту;
-укучыларда cәламәт яшәү рәвеше формалаштыру;
- укучыларның сәламәтлеген ныгыту, дуслык, иптәшлек, бердәмлек тәрбияләү;
Җиһазлау: 

-дару үләннәре рәсеме, гербарий,  кагыйдәләр язылган плакат, магнитафон , җырлар язылган диск, 
Файдаланган әдәбият:

Ш. Галиев “Иң бай кеше”, В. Казыйханов. Әхлак белеме. Яр Чаллы, 

Әдәплелек  дәресләре,  Р. Төхфәтуллина башкаруында “Иң зур бәхет” җыры,  А.Хәмзин   башкаруында “Тик сәламәт кеше генә көлә ала” җыры.

План
I Оештыру өлеше. Хәерле көн укучылар. Кәефләрегез ничек? 

-Яхшы.

-Әйдәгез, бер-беребезгә елмаеп карыйк, уңышлар телик һәм тәрбия сәгатебезне башлап җибәрик. 

II Кереш өлеш.

1 укучы шигырь укый.

“Иң бай кеше кем?”дисезме

Ул кеше мин-белегез.

Мактана дип уйласагыз-

Килегез дә күрегез.

 Йортыбыз бар. Әти аны

салды үз кулы белән.

Өйрәтте ул, мин дә хәзер

Балта тотарга беләм.

Әти кебек, әнием дә-

Байлыгы безнең өйнең

Нинди генә хәлләрдә дә

Ул таба безнең көйне.

Әбием дә, бабаем да- 

Икесе дә исәннәр.

Алар белән яшәү рәхәт-

Ниләр генә дисәң дә.

Сеңлем дә бар, энем дә бар-

Алар да безнең байлык.

Ходай биргән тагын безгә

Иң зур байлык-ул САУЛЫК.

III Төп өлеш.

-Шигырьдә Ш.Галиев иң бай кеше дип нинди кешене атый?

-Җаваплар.

-Сез санап киткән байлыклардан тыш дөньяда Ходай биргән иң зур байлык-нәрсә икән ул?

-Сәламәтлек.

-Димәк, бүгенге тәрбия сәгатендә без сезнең  белән нәрсә турында сөйләшәбез?

- саулык-сәламәтлек турында сөйләшәбез.

· Сәламәтлек-нәрсә ул? Сез аны ничек аңлыйсыз?

(Укучыларның фикерләрен тыңлау) Таза-сау булу өчен шәхси гигиена кагыйдәләрен, көндәлек режимны  үтәргә, чыныгырга ,  спорт белән шөгыльләнергә, күбрәк саф һавада уйнарга кирәк . 

· Әйдәгез, бергәләп шәхси гигиена кагыйдәләре белән танышыйк. 

Исегездә тотыгыз:

1.Пычрак кулда микроблар җыела. Ашар алдыннан, урамнан кергәч кулыгызны сабынлап юыгыз һәм чиста тастымалга сөртегез.

2. Кайнаган су гына эчегез. Су эчкәнче стаканны чайкагыз. 

3.  Ашар алдыннан яшелчә һәм җиләк-җимешләрне яхшылап юыгыз, кайнар су йөгертегез. 4. Пычрак елгада, инештә коенмагыз. Коенганда авызыгызга су кермәсен. 5. Икмәк һәм ашамлык әйберләрен чиста тастымалга яки чиста кәгазьгә төреп, полиэтилен пакетка салып йөртегез. 

6. Ашамлыкларны чебеннәрдән саклагыз. Төрле авырулардан саклану өчен нишләргә? Чир-сырхауларны булдырмас өчен нишләргә?

-Җаваплар.

-Дөрес, төрле авырулардан саклану өчен чыныгырга кирәк. Нәрсә соң ул чыныгу?

-Җаваплар.

Әйе, чыныгу ул сәламәтлекне ныгыту дигән сүз.Чыныккан-чирен еккан дип халык белеп әйтә. Икенче яктан, чыныгу- физик көчне үстерү, спорт белән шөгыльләнеп, тазалыкны арттыру. Сез спортның кайсы төрләрен беләсез,  яратып шөгыльләнәсез? (Укучыларның фикерен тыңлау)

-Сез хоккей, футбол, волейбол, баскетбол, нәфис гимнастика, иртәнге гимнастиканы яратасыз икән. Шуларның кайсысы белән көн саен шөгыльләнеп була?    

-Иртәнге гимнастика.

-Дөрес әйттегез, иртән йокыдан торгач, тән язылсын өчен күнегүләр ясарга кирәк. Мәктәпкә килгәч без бу күнегүләрне дәвам итәбез. . Дәрестә дә, ял итү минутлары уздырып, бу күнегүләрне  кабатлыйбыз.  Иртәнге гимнастиканың  сәламәтлек өчен файдасы бик зур. Француз язучысы Альфред Мюссе бу хакта болай дигән: ”Физик күнегүләр бик күп даруларны алыштырырга мөмкин, әмма дөньядагы бер генә дару да физик күнегүләрне алыштыра алмый”.

·    Хәзер бергәләп иртәнге зарядка күнегүләрен искә төшереп алыйк әле (музыкага  5-6 күнегү ясыйлар).

· Укучылар, сез кайчакта  авырып китәсез. Ә ничек дәваланасыз соң?

-  Дарусыз гына тазарып буламы? (Укучыларның фикерен тыңлау)

-Дөрес,  укучылар. Безгә халык  медицинасы  ярдәмгә  килә. Сез җәй көне нинди файдалы дару үләннәре җыясыз?

-Үги ана яфрагы, көрән мәтрүшкә, сары мәтрүшкә,  мелисса, бөтнек, гөлҗимеш, юкә чәчәге, бака яфрагы.

-Яхшы,  укучылар. Сез бу үсемлекләрне таныйсызмы? Тактага ябыштырылган  үсемлекләрнең рәсемнәрен  карау. (фикерләрне тыңлау) Хәзер мин сезне берничә дару  үләненең файдасы белән таныштырам. (Экранда үләннәрнең рәсеме күрсәтелә) 

· Мелисса. Даруга мелиссаның үләнен файдаланалар. Анда эфир мае, аскорбин кислотасы  бар. Мелисса суы  нервларны  тынычландыра, йокысызлыктан , хәлсезлектән, салкын тиюдән, йөрәк авыруыннан, сызлануларны  басу өчен файдаланыла

· Мята—борыч бөтнеге. Аның составында ментол бар. Ментол йөрәк авыруыннан дәвалау өчен  кирәкле  дарулар,  мәсәлән, валидол, корвалол һ.б.ларны  ясауда файдаланыла. 

· “Көрән мәтрүшкә  70 төрле авыруга файдалы”,- ди халык. Мәтрүшкәдән ясалган даруны нервларны тынычландыру, тирләтү, сулыш органнарын дәвалау өчен кулланалар. Баш авыртканда, йокы нормаль  булмаганда да уңай нәтиҗә бирә

· Гөлҗимеш- бу үсемлекне витаминнар хәзинәсе дип йөртәләр. Чөнки анда аскорбин кислотасы , Р, В, К, Е, А витаминнары   һ.б. тозлар бар. Аның препаратлары гипо-һәм авитаминозлардан, ә  шулай ук организм мның витаминнарга ихтыяҗы арту белән бара торган төрле авырулардан файдаланыла. 

· Сары мәтрүшкә. Аны халык “60 төрле авырудан  файда”-ди. Сары  мәтрүшкәне бавыр, үт куыгы, борын куышы, авыз һәм тамак ялкынсынганда, нервларны дәвалаганда кулланыла.  

Бу үләннәр бик файдалы,

 Тәмләп чәйләр эчегез.

Чамасын белеп эчсәгез,

Артыр сезнең көчегез.  

Укучылар,  бу дару  үләннәре барысы да безнең якта үсәләр.  Җәй көне җыеп , киптереп  куйсагыз дарулар кирәк тә түгел.

· Сез тазалык-саулык, сәламәтлек турында нинди әйтем яки мәкальләр беләсез? Мин башлыйм сез әйтеп бетерегез.

-Сәламәтлекне саклыйсың килсә, һәр эшеңдә сак бул  (Ризаэддин Фәхреддин, мәгърифәтче);

-Мин белгән бердәнбер матурлык –ул саулык  (Генрих Һейне, немец язучысы);

Сәламәт кеше – табигатьнең иң кыйммәтле җимеше  (Томас Карлейль, инглиз акыл иясе);

-Ходай сакланганны ( саклармын дигән);

-Байлык-бер айлык,  (саулык-гомерлек);

-Саф һава-(тәнгә дәва);

-Сәламәтлек- җәүһәр, ( ләкин тиз югала).      

-Саулыкны  (сатып алып булмый). Укучылар, әлеге  мәкаль һәм әйтемнәрнең эчтәлегеннән күренгәнчә, һәркемнең бәхеткә хакы бар. Сәламәтлек бәхеткә тиң сүз. Шулай булгач сезнең тазалык-саулыгыгыз үз кулыгызда. Без өйрәнгән кагыйдәләрне, киңәшләрне тотсагыз, авырмыйча, таза-сау яшәрсез.

    Магнитофон язмасында Резидә Төхфәтуллина башкаруында “Иң зур бәхет” җыры яңгырый (4 нче куплет).

IV Йомгаклау. 

 -Балалар, әйтегез әле, сау-сәламәт кеше һәрчак нинди булырга тиеш?

-Мөлаем, шат, көләч йөзле.

-Әйе,  таза-сау булганда гына көләсе, елмаясы  килә. Көлү гомерне озынайта, дигәннәр борынгылар.

   Көлү бит ул гөнаһ түгел,

   Сау-сәламәт, таза була  

   Шаярган, көлгән кеше;

   Көлеп эче авыртса да,

   Авыртмый бүтән төше!

   Көлегез, көлегез,

Файдасы  күп, белегез!  дип яза якташыбыз Шәүкәт Галиев үзенең шигырендә. ”Тик сәламәт кеше генә көлә ала” дип җырлый Алмаз Хәмзин дә.

   (Магнитофон язмасында салмак кына  А.Хәмзин  җыры  яңгырый, укытучы сәнгатьле итеп шигырь юлларын сөйли)

   Һәр иртәдә елмаеп

   Серләр бүлешик әле...

   Авырмыйк таза булыйк,

   Һәрнәрсәдән кызык табып,

   Әйдә, көлешик әле!

   Туачак таңнарыбызның һәр иртәсе елмаюдан гына башлансын иде дигән теләктә калыйк.
